Ang Aking Abogado

Matapos ang aking simpleng pamumuhay, dumating na ang sandali ng aking paglisan sa daigdig ito. Una kong naalala na nakaupo ako sa harap ng isang bulwagang tila isang hukuman. Nabuksan ang pinto at ako ay inanyayahang pumasok. Sa loob nito  ay pinaupo ako sa upuan ng nasasakdal. Luminga-linga ako at nakita ko ang TAGA-USIG. Sa tingin pa lang ay napakatuso na niya habang mapanghamon siyang nakatingin sa akin. Siya ang pinakamasamang taong nakita ko sa aking buhay.

Tumingin naman ako sa gawi kong kaliwa at nakita kong nakaupo dito ang aking ABOGADO, isang mabuti at kaaya-ayang ginoo at tila nakita ko na siya noon pa man. Bumukas ang pinto sa gilid at pumasok ang hukom na nakasutana. Nakapangyayari ang kanyang kamangha-manghang presensiya habang naglalakad patungo sa harapan. Halos napako sa kanya ang aking paningin hanggang siya ay makaupo sa silya sa harap ng kanyang mesa. ”Umpisahan na natin ang paglilitis” ang panimula niya. 

Tumayo ang Taga-usig at nagwika,” Satanas ang aking pangalan at narito ako upang patunayan sa inyo na ang taong ito ay nabibilang sa impiyerno.” Matapos niya akong ituro ay sinimulan na niyang sabihin sa hukuman ang lahat ng mga kasinungalingang sinabi ko, mga bagay na ninakaw ko at mga pandarayang ginawa ko sa aking kapwa noong panahong ako’y nasa daigdig pa. Binanggit niya ang mga karumal-dumal na kasalanang ginawa ko at habang siya’y nagsasalita, patuloy naman ako sa pagyuko sa aking upuan. Hiyang-hiya ako hanggang sa sukdulang di na ako makatingin ng tuwid sa mga naroroon kahit na sa aking Abogado. Pilit niyang sinariwa ang mga masasamang bagay na ginawa ko na ang iba ay hindi ko na maalala pa. 

Kung gaano ako nalungkot sa mga narinig ko mula sa Taga-usig ay lalo akong nalungkot sa aking Abogado na patuloy na nananahimik sa kanyang upuan at di man lang nagpahayag ng pagtutol sa mga paratang laban sa akin. Alam kong kasalanan ko ang mga iyon subalit may nagawa rin naman akong mabuti sa buong buhay ko. Marahil ay sapat na iyon upang mabawasan o matapatan man lang ang mga kasalanan ko. Matapos tanggapin ng hukuman ang mga katibayang iniharap laban sa akin, winakasan niya ang pag-uusig sa pamamagitan ng ganitong kataga:”Ang taong ito ay nabibilang sa impiyerno, napatunayang siya ay nagkasala sa lahat ng mga bintang laban sa kanya at walang makakapagharap ng katibayan upang pabulaanan ito.”

Tumayo ang aking abogado at humingi ng pahintulot sa hukom kung maaari na siyang magsimula. Pumayag ang hukom at siya ay lumapit dito sa kabila ng matinding pagtutol ng Taga-usig. Namangha ako nang tumambad sa aking paningin ang tikas ng kanyang kaningningan habang papalapit siya sa hukom. Siya si Jesus! Ang aking Panginoon at Tagapagligtas! Kilala ko na siya noon pa man. Huminto siya sa harap ng hukom at marahang nagsalita, “Salamat Ama, tama ang sinabi ng Taga-usig na ang taong ito ay nagkasala. Hindi ko mapasusubalian ang paratang na ito. Ang kabayaran ag kasalanan ay kamatayan at ang taong ito ay nararapat lang na parusahan”(Roma 6:23).

Huminga ng malalim ang aking Abogado, idinipa ang mga kamay at nagpatuloy sa pagsasalita.”Gayunpaman, namatay na ako sa krus upang ang taong ito ay magkaroon ng buhay na walang hanggan (Juan 3:16). Tinanggap na niya ako bilang kanyang Tagapagligtas kaya sa akin na siya. Naitala ko na sa Aklat ng Buhay ang kanyang pangalan at wala nang makakaagaw pa sa kanya sa akin” (Juan 10:28). Hindi ito maunawaan ni Satanas subalit nagpatuloy pa rin ang aking Abogado. “Ang taong ito ay hindi karapat-dapat pagkalooban ng katarungan kundi ng habag. Tumingin siya sa hukom bilang panghuling pananalita at nagsabi:” wala nang dapat pang gawin, nagawa ko na ang lahat” (Juan 19:30).

Inangat ng hukom ang maso at ipinukpok sa mesa. Pagkatapos ay nagpasya ng ganito” Malaya na ang taong ito. Nabayaran na nang buo ang kanyang mga kasalanan. Hindi na magpapatuloy ang usaping ito. Pinawawalang-sala na ang taong ito” (Juan 3:18). 

MAHAL KA NG DIYOS!

